
shrIhanumadvratam

ಶ್ರೀಹನುಮದ್ವ್ರತಂ

ತತ್ರಾದೌ ಹನುಮದ್ವ್ರತಂ ಕರ್ತುಮಾರಭಮಾಣ ಆಚಾರಾನುಸಾರೇಣ
ವಿಶಿಷ್ಟಾಚಾರಪರಂಪರಾಪ್ರಾಪ್ತಾಂ ಯಥಾಶಕ್ತಿದ್ರವ್ಯೈಃ ಪಂಪಾಪೂಜಾಂ ಕರಿಷ್ಯೇ .

ಇತಿ ಸಂಕಲ್ಪ್ಯ,ಮಾರ್ಗಶೀರ್ಷಮಾಸೇ ಶುಕ್ಲತ್ರಯೋದಶ್ಯಾಂ ವ್ರತಂ
ಕರಿಷ್ಯಮಾಣಃ ದ್ವಾದಶ್ಯಾಮೇವ ನಿಯತೋ ಬ್ರಹ್ಮಚಾರೀ ಜಿತೇಂದ್ರಿಯಃ
ಸಮ್ಯಗ್ರಾತ್ರಿಂ ಯಾಪಯಿತ್ವಾ ಬ್ರಾಹ್ಮೇ ಮುಹೂರ್ತೇ ಉತ್ಥಾಯ
ಕರ್ತವ್ಯಂ ಸರ್ವಮಾಲೋಕಯತಿ ..

ಶೌನಕ ಉವಾಚ
ಹನುಮದ್ವ್ರತಸಂಕಲ್ಪಂ ಕರ್ತುಕಾಮೋಽಬ್ರವೀಜ್ಜನಃ .
ಕಸ್ಮಿಂದೇಶೇ ವ್ರತಂ ಸಮ್ಯಕ್ಕರ್ತವ್ಯಂ ವದ ಸೂತಜ .. 1..

ಕಿಂ ಚ ವ್ರತಂ ಪೂರ್ವತರೈಃ ಕುತ್ರಾಚರಿತಮದ್ಭುತಂ .

ಸಂತಿ ಸ್ಥಲಾನಿ ಬಹುಧಾ ಗೋಷ್ಠವೃಂದಾವನಾದಯಃ .. 2..
ವಾಪೀಕೂಪತಡಾಗಾದ್ಯಾಃ ಕುಲ್ಯಾಃ ಕೃತ್ರಿಮವಿಸ್ತೃತಾಃ .
ನದ್ಯೋ ನದಾಃ ಸಾಗರಾದ್ಯಾಃ ಪರ್ವತಾಃ ಸರಿತೋ ದ್ರುಮಾಃ .
ವಿಚಾರ್ಯ ಬಹುಧಾ ತಚ್ಚ ವದ ನೋ ವದತಾಂ ವರ .. 3..

ಸೂತ ಉವಾಚ
ಸಾಧು ಪೃಷ್ಟಂ ಮಹಾಭಾಗಾಃ ಸಮ್ಯಗೇವೋಚ್ಯತೇ ಮಯಾ .

ಬಹವಃ ಸಂತಿ ದೇಶಾಶ್ಚ ಪುಣ್ಯಾಃ ಪುಣ್ಯವಿವರ್ಧನಾಃ ..
ತಥಾಪಿ ವಕ್ಷ್ಯೇ ಯದ್ಗುಹ್ಯಂ ತಚ್ಛೃಣ್ವಂತು ಮುನೀಶ್ವರಾಃ .. 4..
ಪೂರ್ವಂ ಹನುಮತಃ ಪೂಜಾ ಕೃತಾ ಪಂಪಾಸರಿತ್ತಟೇ .

ತಸ್ಮಾತ್ ಪಂಪಾಸರಿತ್ತೀರೇ ಹನುಮದ್ವ್ರತಮುತ್ತಮಂ .. 5..

ನಾನಾದೇಶೇಷು ಕರ್ತವ್ಯಾ ಪಂಪಾಪೂಜಾ ಪ್ರಯತ್ನತಃ .
ಬ್ರಾಹ್ಮೇ ಮುಹುರ್ತೇ ಚೋತ್ಥಾಯ ಶೌಚಾದಿಭಿರತಂದ್ರಿತಃ .. 6..
ನಿತ್ಯಕರ್ಮ ಸಮಾಪ್ಯಾಶುಯೋಗಕ್ಷೇಮಂ ಸಮಾವಿಶೇತ್ .

ತತಶ್ಚ ಪಂಚಭಿರ್ವಾದ್ಯೈರುಪೇತೋ ಬಂಧುಭಿವೃರ್ತಃ .. 7..
ತತ್ರತ್ಯಾಂ ಚ ನದೀಂ ಕಾಂಚಿದ್ಗತ್ವಾ ಸ್ನಾತ್ವಾ ಚ ವಾಗ್ಯತಃ .
ಅಘಮರ್ಷಣಮಂತ್ರೈಶ್ಚ ಶುಚಿಃ ಪ್ರಯತಮಾನಸಃ .. 8..

ಶ್ರೀಹನುಮದ್ವ್ರತಂ

ಸಂಧ್ಯಾವಂದನಪೂರ್ವಂ ಚ ನಿತ್ಯಕರ್ಮ ಸಮಾಪ್ಯ ಚ .

ಪಿತೄನ್ ಸಂತರ್ಪ್ಯ ಯತ್ನೇನ ಲಲಾಟೇ ತಿಲಕೋಜ್ಜ್ವಲಃ .. 9..
ಷೋಡಶಾಪ್ಯುಪಚಾರಾಂಶ್ಚ ಪಂಪಾಯಾಃ ಸರ್ವತೋ ವ್ರತೀ .. 10..

ಪಂಪಾ ಪೂಜಾ ..

ಹೇಮಕೂಟಗಿರಿಪ್ರಾಂತಜನಾನಾಂ ಗಿರಿಸಾನುಗಾಂ .

ಪಂಪಾಮಾವಾಹಯಾಮ್ಯಸ್ಯಾಂ ನದ್ಯಾಂ ಹೃದ್ಯಾಂ ಪ್ರಯತ್ನತಃ ..ಆವಾಹನಂ
ತರಂಗಶತಕಲ್ಲೋಲೈಃ ರಿಂಗತ್ತಾಮರಸೋಜ್ಜ್ವಲೇ .

ಪಂಪಾನದಿ ನಮಸ್ತುಭ್ಯಂ ಗೃಹಾಣಾಸನಮುತ್ತಮಂ ..ಆಸನಂ
ಹೃದ್ಯಂ ಸುಗಂಧಸಂಪನ್ನಂ ಶುದ್ಧಂ ಶುದ್ಧಾಂಬುಸತ್ಕೃತಂ .

ಪಾದ್ಯಂ ಗೃಹಾಣ ಪಂಪಾಖ್ಯೇ ಮಹಾನದಿ ನಮೋಽಸ್ತು ತೇ ..ಪಾದ್ಯಂ
ಭಾಗೀರಥಿ ನಮಸ್ತುಭ್ಯಂ ಸಲಿಲೇನ ಸುಶೋಭನೇ .

ಅನರ್ಘ್ಯಮರ್ಘ್ಯಮನಘೇ ಗೃಹ್ಯತಾಮಿದಮುತ್ತಮಂ ..ಅರ್ಘ್ಯಂ
ಪಂಪಾನದಿ ನಮಸ್ತುಭ್ಯಂ ಮಹಾಪುಣ್ಯೇ ಸುಶೋಭನೇ .

ಗೋದಾವರೀಜಲೇನಾದ್ಯ ಗೃಹಾಣಾಚಮನೀಯಕಂ ..ಆಚಮನೀಯಂ
ದುಗ್ಧಾಜ್ಯೇಕ್ಷುರಸೈಃ ಪುಣ್ಯೈರ್ದಧ್ನಶ್ಚ ಮಧುನಾ ತಥಾ .

ಪಂಚಾಮೃತೈಃ ಸ್ನಾಪಯಿಷ್ಯೇ ಪಂಪಾನದಿ ನಮೋಽಸ್ತು ತೇ .ಪಂಚಾಮೃತಸ್ನಾನಂ
ಶುದ್ಧಕ್ಷೀರೈಃ ಶುದ್ಧಜಲೈರ್ನಾರಿಕೇಲಾಂಬುಭಿಸ್ತಥಾ .

ಪುಣ್ಯೈಃ ಕೃಷ್ಣಾನದೀತೋಯೈಃ ಸಿಂಚಾಮಿ ತ್ವಾಂ ಸರಿದ್ವರೇ ..ಸ್ನಾನಂ
ಮಹಾಮೂಲ್ಯಂ ಚ ಕಾರ್ಪಾಸಂ ದಿವ್ಯವಸ್ತ್ರಮನುತ್ತಮಂ .

ಪಂಪಾನದಿ ಮಹಾಪುಣ್ಯೇ ಪಂಪಾಶೋಭಾತಿಶೋಭನೇ ..ವಸ್ತ್ರಂ
ಶ್ರೌತಸ್ಮಾರ್ತಾದಿಸತ್ಕರ್ಮಫಲದಂ ಪಾವನಂ ಶುಭಂ .

ಯಜ್ಞೋಪವೀತಮಧುನಾ ಕಲ್ಪಯೇ ಸರಿದುತ್ತಮೇ ..ಯಜ್ಞೋಪವೀತಂ
ಕರ್ಪೂರಗುಟಿಕಾಮಿಶ್ರಂ ಕಸ್ತೂರ್ಯಾ ಚ ವಿಮರ್ದಿತಂ .

ಯತ್ನೇನ ಕಲ್ಪಿತಂ ಗಂಧಂ ಲೇಪಯೇಽಙ್ಗಂ ಸರಿದ್ವರೇ .. ಗಂಧಂ
ಲಕ್ಷಣೋಕ್ತಾನ್ಹರಿದ್ರಾಕ್ತಾನಕ್ಷತಾಂಶ್ಚೋತ್ತಮಾಂಛುಭಾನ್ .

ಪಂಪಾನದಿ ಗೃಹಾಣೇಮಾಂಛುಭಶೋಭಾತಿವೃದ್ಧಯೇ ..ಅಕ್ಷತಾನ್
ಅತಸೀಕುಸುಮೋಪೇತಂ ಪಂಕೇರುಹದಲೋಜ್ಜ್ವಲಂ .

ಕುಂಕುಮಂ ಶಂಕರಜಟಾಸಂಭೂತೇ ಸರಿದರ್ಪಯೇ .. ಕುಂಕುಮಂ
ಕಜ್ಜಲಂ ತ್ರಿಜಗದ್ವಂದ್ಯೇ ಮಹಾಪುಣ್ಯೇ ತರಂಗಿಣಿ .

ನೇತ್ರಯೋಃ ಪಾದಮನಘಂ ಗೃಹ್ಯತಾಂ ಸರಿತಾಂ ವರೇ ..ನೇತ್ರಾಂಜನಂ
ಶತಪತ್ರೈಶ್ಚ ಕಹ್ಲಾರೈಃ ಕುಮುದೈರ್ವಕುಲೈರಪಿ .

ಶ್ರೀಹನುಮದ್ವ್ರತಂ

ಮಲ್ಲಿಕಾಜಾತಿಪುನ್ನಾಗೈಃ ಕೇವಲೈಶ್ಚಾಪಿ ಚಂಪಕೈಃ ..
ತುಲಸೀದಾಮಭಿಶ್ಚಾಪಿ ತಥಾ ಬಿಲ್ವದಲೈರಪಿ .

ಪೂಜಯಾಮಿಮಹಾಪುಣ್ಯೇ ಪಂಪಾನದಿ ನಮೋಽಸ್ತು ತೇ ..ಪುಷ್ಪಾಣಿ
ಅಥ ಅಂಗಪೂಜಾ ..

ಗೋದಾವರ್ಯೈ ನಮಃ ಪಾದೌ ಪೂಜಯಾಮಿ . ಕೃಷ್ಣಾಯೈ ನಮಃ ಗುಲ್ಫೌ
ಪೂಜಯಾಮಿ .

ಪಾಪಹಾರಿಣ್ಯೈ ನಮಃ ಜಂಘೇ ಪೂಜಯಾಮಿ . ಸುಭ್ರುವೇ ನಮಃ ಜಾನುನೀ
ಪೂಜಯಾಮಿ .

ಉರುತರಂಗಿಣ್ಯೈ ನಮಃ ಊರೂ ಪಜಯಾಮಿ . ತಡಿದುಜ್ಜ್ವಲಜವಾಯೈ ನಮಃ
ಕಟಿಂ ಪೂಜಯಾಮಿ .

ಅಂಬುಶೋಭಿನ್ಯೈ ನಮಃ ನಿತಂಬಂ ಪೂಜಯಾಮಿ . ಅಣುಮಧ್ಯಾಯೈ ನಮಃ
ಮಧ್ಯಂ ಪೂಜಯಾಮಿ .

ಸುಸ್ತನಾಯೈ ನಮಃ ಸ್ತನೌ ಪೂಜಯಾಮಿ . ಕಂಬುಕಂಠ್ಯೈ ನಮಃ ಕಂಠಂ
ಪೂಜಯಾಮಿ .

ಲಲಿತಾಬಾಹುರಂಗಾಯೈ ನಮಃ ಬಾಹೂ ಪೂಜಯಾಮಿ .

ದೀರ್ಘವೇಣ್ಯೈ ನಮಃ ವೇಣೀಂ ಪೂಜಯಾಮಿ . ಸುವಕ್ತ್ರಾಯೈ ನಮಃ ವಕ್ತ್ರಂ
ಪೂಜಯಾಮಿ .

ದುರ್ವಾರವಾರಿಪೂರಾಯೈ ನಮಃ ಶಿರಃ ಪೂಜಯಾಮಿ .ಸಹಸ್ರಮುಖಾಯೈ ನಮಃ
ಸರ್ವಾಂಗಂ
ಪೂಜಯಾಮಿ ..

ಸದಶಾಂಗಂ ಶುಭಂ ದಿವ್ಯಂ ಸಗುಗ್ಗುಲಮನುತ್ತಮಂ .

ಸಾಜ್ಯಂ ಪರಿಮಲೋದ್ಭೂತಂ ಧೂಪಂ ಸ್ವೀಕುರು ಪಾವನೇ ..ಧೂಪಂ
ಸಾಜ್ಯಮಗ್ನಿಪ್ರಕಾಶೋದ್ಯತ್ಕೋಟಿಸೂರ್ಯಸಮದ್ಯುತಿ .

ಪಶ್ಯ ದೀಪಂ ಪ್ರಸನ್ನಾಂಗೇ ಪಂಪಾನದಿ ನಮೋಽಸ್ತು ತೇ ..ದೀಪಂ
ಶಾಲ್ಯನ್ನಂ ಸ್ವರ್ಣಪಾತ್ರಸ್ಥಂ ಶಾಕಾಪೂಪಸಮನ್ವಿತಂ .

ಸಾಜ್ಯಂ ದಧಿಪಾಯಸಂ ಚ ನೈವೇದ್ಯಂ ಪ್ರತಿಗೃಹ್ಯತಾಂ ..ನೈವೇದ್ಯಂ
ಪೂಗೈಃ ಸುಶೋಭನೈಶ್ಚಾಪಿ ನಾಗವಲ್ಲೀದಲೈರ್ಯುತಂ .

ತಾಂಬೂಲಂ ಗೃಹ್ಯತಾಂ ದೇವಿ ಪಂಪಾನದಿ ನಮೋಽಸ್ತು ತೇ .. ತಾಂಬೂಲಂ
ವ್ರತಪೂರ್ತಿಮಹಾಕೀರ್ತಿದಿವ್ಯಸ್ಫೂರ್ತಿಪ್ರಕೀರ್ತಿದಂ .

ಕರ್ತುಕಾಮೋ ವ್ರತಮಿದಂ ಸೌವರ್ಣಂ ಪುಷ್ಪಮರ್ಪಯೇ ..ಸುವರ್ಣಪುಷ್ಪಂ
ಪ್ರದಕ್ಷಿಣತ್ರಯಂ ದೇವಿ ಪ್ರಯತ್ನೇನ ಪ್ರಕಲ್ಪಿತಂ .

ಪಶ್ಯಾದ್ಯ ಪಾವನೇ ದೇವಿ ಪಂಪಾನದಿ ನಮೋಽಸ್ತು ತೇ ..ಪ್ರದಕ್ಷಿಣಂ

ಶ್ರೀಹನುಮದ್ವ್ರತಂ

ನಮಸ್ತೇ ನಮಸ್ತೇ ವಿಶಾಲೋಜ್ಜ್ವಲಾಂಗೇ
ನಮಸ್ತೇ ನಮಸ್ತೇ ಲಸತ್ಸತ್ತರಂಗೇ .

ನಮಸ್ತೇ ನಮಸ್ತೇ ಗಿರಿಪ್ರಾಂತರಂಗೇ
ನಮಸ್ತೇ ನಮಸ್ತೇ ಕಲದ್ಬರ್ಹಿರಂಗೇ ..ನಮಸ್ಕಾರಂ
ಅಪರಾಧಶತಂ ದೇವಿ ಮತ್ಕೃತಂ ಚ ದಿನೇ ದಿನೇ .

ಕ್ಷಮ್ಯತಾಂ ಪಾವನೇ ದೇವಿ ಪಂಪಾನದಿ ನಮೋಽಸ್ತು ತೇ .. ಕ್ಷಮಾಪಣಂ
ಪಂಪಾನದಿ ಮಹಾಪುಣ್ಯೇ ತರಂಗಿಣಿ !ನಮೋಽಸ್ತು ತೇ .

ತ್ವತ್ತೀರೇ ಹನುಮತ್ಪೂಜಾ ಕೃತಾ ರಾಮೇಣ ಧೀಮತಾ ..

ಮನೋರಥಫಲಾವಾಪ್ತಿಸ್ತಸ್ಯಾಭೀಷ್ಟಂ ನ ಸಂಶಯಃ .
ಸುಗ್ರೀವೇಣ ಚ ತೀರೇಽಸ್ಮಿನ್ಕಪಿವರ್ಯೇಣ ತೇ ಕೃತಂ ..

ಸಂಸ್ಕೃತಂ ಚ ಮನೋವಾಂಛಾ ಸಹಸ್ತಸ್ಯ ಬಭೂವ ಸಾ .

ಅತಸ್ತ್ವನ್ನೀರಪುಲಿನೇ ಕೃತೇ ಹನುಮತೋ ವ್ರತೇ ..

ಶ್ರೇಯಾಂಸಿ ಮಮ ಸರ್ವಾಣಿ ನ ವಿಘ್ನಾನಿ ಭವಂತ್ವಿಹ .

ಇತಿ ಸಂಪ್ರಾರ್ಥ್ಯ ಪಂಪಾಖ್ಯಾಂ ನದೀಂ ಶುಭತರಂಗಿಣೀಂ ..

ಕಲಶೋದಕಪಾಣಿಶ್ಚ ಗಚ್ಛೇತ್ ಸ್ವಗೃಹಮಾದರಾತ್ ..

ಇತಿ ಪಂಪಾಪೂಜಾ ..

ದೇಶಕಾಲೌ ಸ್ಮೃತ್ವಾ,ಮಯಾಽಽಚರಿತಸ್ಯ ವ್ರತಸ್ಯ ಸಂಪೂರ್ಣಫಲಾವಾಪ್ತ್ಯರ್ಥಂ
ಭಾರ್ಯಯಾ ಸಹ ಹನುಮತ್ಪೂಜಾಂ ಕರಿಷ್ಯೇ .ಇತಿ ಸಂಕಲ್ಪ್ಯ
(ಪೀಠಸ್ಯ ಅಧೋಭಾಗೇ)-ಅತಲಾಯ ನಮಃ . ವಿತಲಾಯ ನಮಃ . ಸುತಲಾಯ
ನಮಃ .
ರಸಾತಲಾಯ ನಮಃ . ತಲಾತಲಾಯ ನಮಃ . ಮಹಾತಲಾಯ ನಮಃ .

ಪಾತಾಲಾಯ ನಮಃ .
ತತ್ರ ಅಗಾಧಸರ್ವತಃಶಬ್ದಾತ್ಮನೇ ನಮಃ . ತತ್ರ ಕಮಲೇ ಕಮಠಾಯ ನಮಃ .
ತದುಪರಿ ಸಹಸ್ರಮಣಿಫಣಾಪ್ರಕಾಶಮಾನಶೇಷಾಯ ನಮಃ .
ಅಷ್ಟದಿಗ್ಗಜೇಭ್ಯೋ ನಮಃ .
ತದುಪರಿ ಭೂಮಂಡಲಾಯ ನಮಃ . ತಪೋಲೋಕಾಯ . ಮಹರ್ಲೋಕಾಯ
ನಮಃ .
ಸತ್ಯಲೋಕಾಯ .ಅಷ್ಟದಿಕ್ಪಾಲಕೇಭ್ಯೋ ನಮಃ . ತನ್ಮಧ್ಯೇ ಮೇರವೇ ನಮಃ .
ಮೇರೋರ್ದಕ್ಷಿಣದಿಗ್ಭಾಗೇ ದ್ರೋಣಶೈಲಾಯ ನಮಃ . ತನ್ಮಧ್ಯೇ ಸುರತರವೇ ನಮಃ
.

ತನ್ಮೂಲೇ ಸುವರ್ಣವೇದಿಕಾಯೈ ನಮಃ .ವೇದ್ಯಾಂ ವೃಕ್ಷಸ್ಯ ಪೂರ್ವಭಾಗೇ

ನವರತ್ನಖಚಿತಚಾರುರತ್ನಪೀಠಾಯ ನಮಃ .
(ಹನುಮತ್ ಪೀಠೇ ಅಲಂಕೃತಂ ಕಲಶಂ ನಿಧಾಯ)

ಓಂ ನಮೋ ಭಗವತೇ ವಾಯುನಂದನಾಯ ನಮಃ .ಇತಿ ಕಲಶಸ್ಥಾಪನಂ .

ತತಃ ದೇಶಕಾಲೌ ಸಂಕೀರ್ತ್ಯ ಸೀತಾಸಮೇತಶ್ರೀರಾಮಚಂದ್ರಧ್ಯಾನಾದಿ ಮಾನಸಂ
ಕೃತ್ವಾ ಶ್ರೀಹನುಮಂತಮಾವಾಹಯೇತ್ .ಪ್ರಾಣಪ್ರತಿಷ್ಠಾಂ ಚ ವಿಧಿವತ್ಕುರ್ಯಾತ್ ..

ದ್ವಾದಶಗ್ರಂಥಿಪೂಜಾ -

ಅಂಜನಾಸೂನವೇ ನಮಃ ಪ್ರಥಮಗ್ರಂಥಿಂ ಪೂಜಯಾಮಿ .

ಹನುಮತೇ ನಮಃ ದ್ವಿತೀಯಗ್ರಂಥಿಂ ಪೂಜಯಾಮಿ .

ವಾಯುಪುತ್ರಾಯ ನಮಃ ತೃತೀಯಗ್ರಂಥಿಂ ಪೂಜಯಾಮಿ .

ಮಹಾಬಲಾಯ ನಮಃ ಚತುರ್ಥಗ್ರಂಥಿಂ ಪೂಜಯಾಮಿ .

ರಾಮೇಷ್ಟಾಯ ನಮಃ ಪಂಚಮಗ್ರಂಥಿಂ ಪೂಜಯಾಮಿ .

ಫಾಲ್ಗುನಸಖಾಯ ನಮಃ ಷಷ್ಠಗ್ರಂಥಿಂ ಪೂಜಯಾಮಿ .

ಪಿಂಗಾಕ್ಷಾಯ ನಮಃ ಸಪ್ತಮಗ್ರಂಥಿಂ ಪೂಜಯಾಮಿ .

ಅಮಿತವಿಕ್ರಮಾಯ ನಮಃ ಅಷ್ಟಮಗ್ರಂಥಿಂ ಪೂಜಯಾಮಿ .

ಕಪೀಶ್ವರಾಯ ನಮಃ ನವಮಗ್ರಂಥಿಂ ಪೂಜಯಾಮಿಃ .
ಸೀತಾಶೋಕವಿನಾಶನಾಯ ನಮಃ ದಶಮಗ್ರಂಥಿಂ ಪೂಜಯಾಮಿ .

ಲಕ್ಷ್ಮಣಪ್ರಾಣದಾತ್ರೇ ನಮಃ ಏಕಾದಶಗ್ರಂಥಿಂ ಪೂಜಯಾಮಿ .

ದಶಗ್ರೀವದರ್ಪಘ್ನಾಯ ನಮಃ ದ್ವಾದಶಗ್ರಂಥಿಂ ಪೂಜಯಾಮಿ .

ಭವಿಷ್ಯದ್ಬ್ರಹ್ಮಣೇನಮಃ ತ್ರಯೋದಶಗ್ರಂಥಿಂ ಪೂಜಯಾಮಿ .

(ಅಂಗ ಪೂಜಾ)
ಹನುಮತೇ ನಮಃ ಪಾದೌ ಪೂಜಯಾಮಿ .

ಸುಗ್ರೀವಸಖಾಯ ನಮಃ ಗುಲ್ಫೌ ಪೂಜಯಾಮಿ .

ಅಂಗದಮಿತ್ರಾಯ ನಮಃ ಜಂಘೇ ಪೂಜಯಾಮಿ .

ರಾಮದಾಸಾಯ ನಮಃಊರೂ ಪೂಜಯಾಮಿ .

ಅಕ್ಷಘ್ನಾಯ ನಮಃ ಕಟಿಂ ಪೂಜಯಾಮಿ .

ಲಂಕಾದಹನಾಯ ನಮಃ ವಾಲಂ ಪೂಜಯಾಮಿ .

ರಾಮದಾಸಾಯ ನಮಃ ನಾಭಿಂ ಪೂಜಯಾಮಿ .

ಸಾಗರೋಲ್ಲಂಘನಾಯ ನಮಃ ಮಧ್ಯಂ ಪೂಜಯಾಮಿ .

ಲಂಕಾಮರ್ದನಾಯ ನಮಃ ಕೇಶಾವಲಿಂ ಪೂಜಯಾಮಿ .

ಸಂಜೀವನೀಹರ್ತ್ರೇ ನಮಃ ಸ್ತನೌ ಪೂಜಯಾಮಿ .

ಸೌಮಿತ್ರಿಪ್ರಾಣದಾಯ ನಮಃ ವಕ್ಷಃ ಪೂಜಯಾಮಿ .

ಕುಂಠಿತದಶಕಂಠಾಯ ನಮಃ ಕಂಠಂ ಪೂಜಯಾಮಿ .

ರಾಮಾಭಿಷೇಕಕಾರಿಣೇ ನಮಃ ಹಸ್ತೌ ಪೂಜಯಾಮಿ .

ಮಂತ್ರರಚಿತರಾಮಾಯಣಾಯ ನಮಃ ವಕ್ತ್ರಂ ಪೂಜಯಾಮಿ .

ಪ್ರಸನ್ನದವದನಾಯ ನಮಃ ವದನಂ ಪೂಜಯಾಮಿ .

ಪಿಂಗನೇತ್ರಾಯ ನಮಃ ನೇತ್ರಂ ಪೂಜಯಾಮಿ .

ಶ್ರುತಿಪಾರಗಾಯ ನಮಃ ಶ್ರುತಿಂ ಪೂಜಯಾಮಿ .

ಊರ್ಧ್ವಪುಂಡ್ರಧಾರಿಣೇ ನಮಃ ಕಪೋಲಂ ಪೂಜಯಾಮಿ .

ಮಣಿಕಂಠಮಾಲಿನೇ ನಮಃ ಶಿರಃ ಪೂಜಯಾಮಿ .

ಸರ್ವಾಭೀಷ್ಟಪ್ರದಾಯ ನಮಃ ಸರ್ವಾಂಗಂ ಪೂಜಯಾಮಿ .

ದೋರಗ್ರಹಣಂ
ಅಂಜನೀಗರ್ಭಸಂಭೂತ ರಾಮಕಾರ್ಯಾರ್ಥಸಂಭವ .

ವರದಾತಃ ಕೃತಾ ಪೂಜಾ ರಕ್ಷ ಮಾಂ ಪ್ರತಿವತ್ಸರಂ .

ವ್ರತೋದ್ಯಾಪನಂ -ಯಜಮಾನೋ ಮಹಾನದ್ಯಾಂ ಮಾಧ್ಯಾಹ್ನಿಕಸ್ನಾನಂ ಕೃತ್ವಾ,
ನಿತ್ಯಕರ್ಮ ವಿಧಾಯಾಽಽಚಾರ್ಯ-ಬ್ರಹ್ಮಋತ್ವಿಗ್ಭಿಃ ಸಹೋಪವಿಶ್ಯ,
ಪ್ರಾಣಾನಾಯಮ್ಯ,
ಅದ್ಯ ಶುಭತಿಥೌ ಧರ್ಮಪತ್ನೀಸಮೇತಸ್ಯ ಮಮ
ಹನುಮದ್-ವ್ರತಕಲ್ಪೋಕ್ತ-ಸಂಪೂರ್ಣಫಲಾವಾಪ್ತಯೇ
ಧರ್ಮಾರ್ಥ-ಕಾಮ-ಮೋಕ್ಷ-ಚತುರ್ವಿಧ-ಪುರುಷಾರ್ಥಸಿದ್ಧ್ಯರ್ಥಂ
ಶ್ರೀಮದಾಂಜನೇಯಪ್ರೀತ್ಯರ್ಥಂ ಚ ಹನುಮದ್ವ್ರತೋದ್ಯಾಪನಾಖ್ಯಂ ಕರ್ಮ ಕರಿಷ್ಯೇ
.

ಅಸ್ಮಿನ್ ಕರ್ಮಣಿ ಆಚಾರ್ಯತ್ವಂ ಭವಂತಃ ಕುರ್ವಂತ್ವಿತಿ ವೇದವೇತ್ತಾರಂ
ಕುಟುಂಬಿನಂ
ವಿತ್ತಹೀನಂ ಶಾಂತಮಾಚಾರವಂತಂ ಬ್ರಾಹ್ಮಣಮಾಚಾರ್ಯತ್ವೇ ನಿಯೋಜ್ಯ,ಏವಂ
ಲಕ್ಷಣಸಹಯುಕ್ತಮಪರಂಬ್ರಾಹ್ಮಣಂನಿಯೋಜ್ಯ,ತತಃ ತ್ರಯೋದಶಕಲಶಾವಾಹನಾರ್ಥಂ
ತ್ರಯೋದಶಬ್ರಾಹ್ಮಣಾನೃತ್ವಿಗ್ವಿಧೌ ನಿಯೋಜ್ಯ ಏವಮಾವರಣಂ ಕೃತ್ವಾ, ತತೋ
ನಿಷ್ಕಮಾತ್ರಸುವರ್ಣೇನ, ತದರ್ಧೇನಯಥಾಶಕ್ತಿ ವಾ ಹನುಮತ್ಪ್ರತಿಮಾಂ ಕೃತ್ವಾ
ಪ್ರಾಣಾನಾಯಮ್ಯ,ಹನುಮದ್-ವ್ರತೋದ್ಯಾಪನಾಂಗತ್ವೇನ ಪಂಪಾಪೂಜಾಂ ಕೃತ್ವಾ,
ಪುನಃ ಪ್ರಾಣಾನಾಯಮ್ಯ, ಶುಭತಿಥೌ ಧರ್ಮಪತ್ನೀಸಮೇತಸ್ಯ ಮಮ
ಮನೋವಾಂಛಾಫಲಸಿದ್ಧ್ಯರ್ಥಂ
ಶ್ರೀಮದಾಂಜನೇಯಪ್ರೀತ್ಯರ್ಥಮಾಂಜನೇಯಪ್ರತಿಮಾಪೂಜಾಂ ಕರಿಷ್ಯೇ .

ಇತಿ ಸಂಕಲ್ಪ್ಯ,
ತತ್ಪ್ರತಿಮಾಶುದ್ಧ್ಯರ್ಥಂ ಪಂಚಾಮೃತಸ್ನಪನಂ ಕೃತ್ವಾ,ಮೂಲಮಂತ್ರೇಣ

ಶುದ್ಧೋದಕಸ್ನಪನಂ ಕೃತ್ವಾ,ಪಂಚಪ್ರಸ್ಥಪರಿಮಿತಶ್ವೇತತಂಡುಲೋಪರಿ
ಅಲಂಕೃತಪೂರ್ಣಕಲಶಂ ಸಂಸ್ಥಾಪ್ಯ ತದುಪರಿ ಪ್ರತಿಮಾಮಾಧಾಯ
ಪ್ರಾಣಪ್ರತಿಷ್ಠಾಂ ಕೃತ್ವಾ.ತತಸ್ತ್ರಯೋದಶಕಲಶಾನ್
ಪ್ರತಿಮಾವೇಷ್ಟಿತಾಂಸ್ತಂಡುಲೇಷು ನಿಧಾಯ, ಕಲಶಪೂಜಾಂ ಕೃತ್ವಾ,
ತೇಷು ಕಲಶೇಷು ವಸ್ತ್ರಾಣ್ಯಾವೇಷ್ಟ್ಯ, ತೇಷು ನಾನಾವಿಧಫಲಾನಿ ದತ್ವಾ,
ಕಲಶಪೂಜಾಂ ಕೃತ್ವಾ, ತತಃ ಪೀಠಾರ್ಚನಂ ಕುರ್ಯಾತ್ ..

ಪೀಠಸ್ಯಾಧಸ್ತಲೇ -ಅತಲಾಯ ನಮಃ .ವಿತಲಾಯ ನಮಃ .
ಸುತಲಾಯ ನಮಃ . ರಸಾತಲಾಯ ನಮಃ . ತಲಾತಲಾಯ ನಮಃ .
ಮಹಾತಲಾಯ ನಮಃ .ಪಾತಾಲಾಯ ನಮಃ .
ತಥಾಗಾಧಸರ್ವತೋಮುಖ-ಸುಧಾಧಿಭ್ಯಾಂ ನಮಃ . ತತ್ರ ಕಮಠಾಯ ನಮಃ .
ತದುಪರಿ - ಸಹಸ್ರಫಣಿಫಣಾಮಂಡಿತ-ಮಣಿಪ್ರಕಾಶಿತಾಶೇಷಲೋಕಶೇಷಾಯ
ನಮಃ .
ಅಷ್ಟದಿಗ್ಗಜೇಭ್ಯೋ ನಮಃ . ತದುಪರಿ ಭೂಮಂಡಲಾಯ ನಮಃ .
ದಿಕ್ಪಾಲೇಭ್ಯೋ ನಮಃ . ತನ್ಮಧ್ಯೇ ಮೇರವೇ ನಮಃ .
ಮೇರೋರ್ದಕ್ಷಿಣದಿಗ್ಭಾಗೇ ರತ್ನಸಾನವೇ ನಮಃ . ತನ್ಮಧ್ಯೇ ಸುರತರವೇ ನಮಃ .
ತನ್ಮೂಲೇ ಸುವರ್ಣವೇದಿಕಾಯೈ ನಮಃ .ವೇದ್ಯಾಂ ವೃಕ್ಷಸ್ಯ ಪೂರ್ವಭಾಗೇ
ನವರತ್ನಖಚಿತನೂತನಪೀಠಾಯ ನಮಃ . (ಏವಂ ಭಾವಯಿತ್ವಾ)
ಸ್ವಾಮಿನ್ !ಸರ್ವಜಗನ್ನಾಥ !ಯಾವತ್ ಪೂಜಾವಸಾನಕಂ .

ತಾವತ್ ತ್ವಂ ಪ್ರೀತಿಭಾವೇನ ಪ್ರತಿಮಾಯಾಂ ಸ್ಥಿರೋ ಭವ ..

ತತಸ್ತ್ರಯೋದಶಗ್ರಂಥಿಯುಕ್ತದೋರಕಂ ಪ್ರತಿಷ್ಠಾಪ್ಯ,
ಧ್ಯಾನಂ -

ವಂದೇ ವಿದ್ಯುದ್ವಲಯಲಸಿತಂ ಬ್ರಹ್ಮಸೂತ್ರಂ ದಧಾನಂ,
ಕರ್ಣದ್ವಂದ್ವೇ ಕನಕವಲಯೇ ಕುಂಡಲೇ ಧಾರಯಂತಂ .

ಸತ್ಕೌಪೀನಂ ಕಟಿಪರಿಹೃತಂ ಕಾಮರೂಪಂ ಕಪೀಂದ್ರಂ
ನಿತ್ಯಂ ಧ್ಯಾಯಾಮ್ಯನಿಲತನಯಂ ವಜ್ರದೇಹಂ ವರಿಷ್ಠಂ ..

ಪ್ರತಪ್ತ-ಜಾಂಬೂನದ-ದಿವ್ಯಮಂಸಂ ದೇದೀಪ್ಯಮಾನಾಗ್ನಿವಿಭಾಸುರಾಕ್ಷಂ .

ಪ್ರಫುಲ್ಲ-ಪಂಕೇರುಹ-ಶೋಭನಾಸ್ಯಂ ಧ್ಯಾಯೇ ಹೃದಿಸ್ಥಂ ಪವಮಾನಸೂನುಂ ..

ಅಥ ಕಲ್ಪೋಕ್ತಪ್ರಕಾರೇಣ ಆವಾಹನಾದಿ -ಷೋಡಶೋಪಚಾರಾನ್ ಕೃತ್ವಾ
ನಮಃಸರ್ವಹಿತಾರ್ಥಾಯ ಜಗದಾರಾಧ್ಯಕರ್ಮಣೇ .

ಅಮೇಯಾಯಾಂಜನೇಯಾಯ ಪುನರರ್ಘ್ಯಂ ಪುರೋಽರ್ಪಯೇ .

ಇತಿ ಪ್ರಸನ್ನಾರ್ಘ್ಯಂ ಸಮರ್ಪಯಾಮಿ ನಮಃ .
ಭಕ್ತ್ಯಾ ಪ್ರಕಲ್ಪಿತೈರೇತೈರುಪಚಾರೈಶ್ಚ ಷೋಡಶೈಃ .

ಭಗವನ್ ಹನುಮನ್ನೀಶ !ಪ್ರೀಯತಾಂ ಮೇ ಪ್ರಿಯೋಕ್ತಿಭಿಃ ..
ಉಪಚಾರಸಮರ್ಪಣಂಯಸ್ಯ ಸ್ಮೃತ್ಯಾ ಚ ನಾಮೋಕ್ತ್ಯಾ ತಪೋಯಜ್ಞಕ್ರಿಯಾದಿಷು
.

ನ್ಯೂನಂ ಸಂಪೂರ್ಣತಾಂ ಯಾತಿ ಸದ್ಯೋ ವಂದೇ ತಮಚ್ಯುತಂ ..

ಏವಂ ರಾತ್ರೌ ಪ್ರಥಮಯಾಮಪೂಜಾಂ ಕೃತ್ವಾ,
ತಸ್ಯಾಂ ರಾತ್ರ್ಯಾಂ ಪ್ರತಿಯಾಮಪೂಜಾಂ ಕುರ್ವನ್,

ಗೀತವಾದಿತ್ರಾದಿಭಿರ್ಮಂಗಲಧ್ವನಿಭಿರ್ಭಾಗವತಪಠನಾದಿಪುರಾಣ-

ಶ್ರವಣಾದಿಭಿರ್ಜಾಗರಣಂ ಕೃತ್ವಾ, ಪರೇದ್ಯುಃ ಪ್ರಭಾತೇ ಮಹಾನದ್ಯಾಂ ಬ್ರಾಹ್ಮಣೈಃ
ಸಹ
ಸ್ನಾನಂ ಕೃತ್ವಾ,ನಿತ್ಯಕರ್ಮ ವಿಧಾಯ ಗಂಧಾದಿಭಿರಲಂಕೃತ್ಯ, ಗೃಹಮಾಗತ್ಯ,
ಪೂರ್ವವತ್ಪೂಜಾಂ ಕೃತ್ವಾ,ಹನುಮದ್ವ್ರತೋದ್ಯಾಪನಾಂಗಹೋಮಂ ಕುರ್ಯಾತ್ .

ಕ್ಷೀರಾನ್ನೇನಾಜ್ಯೇನ ಪಿಪ್ಪಲಸಮಿದ್ಭಿಃ ಕಲ್ಪೋಕ್ತದ್ರವ್ಯೇಣ
ಮೂಲಮಂತ್ರೇಣಾಷ್ಟೋತ್ತರಸಹಸ್ರಮಷ್ಟೋತ್ತರಶತಂ ವಾ ಹೋಮಂ ಕುರ್ಯಾತ್
.

ಪೂರ್ಣಾಹುತಿಂ ದತ್ವಾ,ಬ್ರಹ್ಮಣೇ ದಕ್ಷಿಣಾಂ ದತ್ವಾ, ತತ ಆಚಾರ್ಯಂ ಪೂಜಯಿತ್ವಾ,
ಪ್ರತಿಮಾಂಸವಸ್ತ್ರಾಂ ಸಾಲಂಕಾರಾಂ ಸತಂಡುಲಾಂಚದತ್ವಾ,ತದ್ದಾನಸಾದ್ಗುಣ್ಯಾರ್ಥಂ
ದಕ್ಷಿಣಾಂ ದತ್ವಾ, ಆಚಾರ್ಯಾಯ ಸವತ್ಸಾಂ ಸಾಲಂಕಾರಾಂ ಪಯಸ್ವಿನೀಂ ಗಾಂ
ದದ್ಯಾತ್ .

ತತ ಋತ್ವಿಗ್ಭ್ಯಃ ಸವಸ್ತ್ರಾನ್ ಕಲಶಾನ್ ದತ್ವಾ ದಕ್ಷಿಣಾಂ ಚ ದತ್ವಾ,
ವಿಶಿಷ್ಟಪಂಗುದೀನಾಂಧಕೃಪಣಜನಾನ್ ಬ್ರಾಹ್ಮಣಾನ್ ಸಂತರ್ಪ್ಯ,ಋತ್ವಿಗಾದಿ-

ಬ್ರಾಹ್ಮಣಾನ್ ಶತಂ ಪಂಚಾಶತ್,ಪಂಚವಿಂಶತಿಂ ತ್ರಯೋದಶ ವಾ ಬ್ರಾಹ್ಮಣಾನ್
ಮಿಷ್ಟಾನ್ನಭೋಜನೇನ ಸಂತರ್ಪ್ಯ,ಭೂರಿದಾನಂ ವಿಭವಾನುಸಾರೇಣ ಕುರ್ಯಾತ್
.

ಏವಂ ಕುರ್ವನ್ಯಜಮಾನಃ ಕೃತಾರ್ಥೋ ಭವತಿ .

ಹನುಮಾನ್ ಸುಪ್ರೀತೋ ವರದೋ ಭೂತ್ವಾ ಪುತ್ರಪೌತ್ರಾದಿ ಸರ್ವಕಾಮಾನ್
ಪ್ರಯಚ್ಛತಿ .ಇತಿ ಶೌನಕಾದಿಕಾನ್ ಪ್ರತಿ ಸೂತಃ ಪ್ರೋವಾಚ .ಇತಿ ..

